
Enformaziuns y Comunicaziuns

Preparaziun al Bato: En sabeda ai 11 de merz dales 15:00 ales 17:00 él te calogna 
d’Al Plan la preparaziun al bato, por i geniturs co aspeta en picio viadú, mo ince por 
totes y toc. Al é da s’anunzié al 328/0717796.

Pelegrinaje: Al vën organisé dui pelegrinaji al santuar de Medjugorje: 1) dai 26 
d’aorí ai 1. de ma 2017 (6 dis); 2) dai 24 ai 28 de ma 2017 (5 dis). Enformaziuns y 
prenotaziuns al 0471/843077 o 338/5027312. Al vën recordé che la cherta d’identité 
ne val nia, sce ara vën arlungiada con le stempl dal Comun.

Jonëza - Gara dla lösa: Le grup dai jogn d’Al Plan organisëia la 4a ediziun dla 
gara dla lösa da sëra, ai 11 de merz ales 19:30, sön la pista ”Cianross”. Al sará trëi 
categories: singul dai ëi, singul dles ëres, singul dai mituns. Le cost d’iscriziun é de 
10,00€ a ce (na boanda é lapró). Enformaziuns y iscriziuns anter i 10 de merz pa 
Lukas al 334/7006754. I petorai de gara vën partis fora dales 18:45 ennant.

KVW Seniorenclub: En dedemesaledema ai 8 de merz tolun le citybus dles 13:50 
dal Cone demez, por jí ia La Pli. Da enló demez ván fora Pliscia y an fajará na picia 
meditaziun tla dlijia de San Iorz. An vën spo ete zoruch a La Pli y con le citybus a Al 
Plan. Sce al ess da ester bor’ tomp, s’abinun te salf dles manifestaziuns con en pü’ 
d’aorela cörta.

Biblioteca: Lieste ince tö ienn? Spo ví pa nosta ”Knickerbockerbande” por mituns y 
jogn! I s’encuntun en vëndres ai 10 de merz ales 15:00, te biblioteca d’Al Plan. Tolete 
con te en liber co t’á plajü, por ti al aconsié a tü compagns!

Patrones: La Uniun dles Patrones de Mareo organisëia en curs da fá en fotoalbum  
digital, con Gustav Frenademez, ai 24 d’aorí y 8 de ma, dales 20:00 ales 22:00, te salf 
dla scora mesana. Enformaziuns y prenotaziuns al 338/7704094 (ince Whattsapp).

Ciasa de Palsa: Te Ciasa de Palsa él valgügn cuatiers por porsones sora 70 agn 
ciamó autonomes, co oress abité por so cunt. Pa chisc cuatiers vëgnel ince pité le 
”sorvisc d’abité acompagné”. Enformaziuns ciafun te Ciasa de Palsa dertan i orars 
d’ofize (dales 8:00 ales 12:00 y dales 14:00 ales 17:00) o al numer 0474/524786.

Scora de Musiga: Les iscriziuns ala Scora de Musiga Val Badia por l’ann 2017/18 
vën tutes sö döt le mëns de merz. I formulars ciafun te secretariat dla Scora de Musiga 
sö La Ila, o te internet sön www.musikschule.it. Enformaziuns ciafun al 0471/847748.

Dal Vagnele do San Matio, 4, 1-11
Te chël tomp 1é Gejú gnü condüt dal Spirit tal desert, por gní mené tla tontaziun 

dal malan. 2Do ch’al â albü jiné caranta dis y caranta nets ál ciafé fan. 3Spo ti él 
jü pormez le tentadú y ti á dit: Sce t’es le Fi de Dio, spo comana ch’al vëgni pan 
fora de cöstes peres. 4Mo ël á rospognü: Tla Scritöra vëgnel dit: Le chesćian ne 
vir nia ma de pan, mo de vigne parora co vën dla bocia de Dio. 5Spo l’á le malan 
tut con ël tla Ciüté Santa y l’á motü sönsom le tëmpl 6y ti á dit: Sce t’es le Fi de 
Dio, sciürete jö, ciodich’al stá scrit tla Scritöra: Al comana sü agni da te porté sön 
söes mans, che to pe ne ciumpëdi nia te na pera. 7Gejú ti á rospognü: Tla Scritöra 
stál ince: Te ne dess nia mëter ala proa le Signur, to Dio. 

Parora dal Signur. - Lalt a te, Gejú Crist!

Te ne dess nia mëter ala proa le Signur, to Dio!

Tal Vagnele da encö odunse na bata-
lia de podëi dër atuala. Trëi iadi nen 
vára de podëi: le podëi da fá mirachi, 
le podëi söle monn, l’adoraziun. ”De 
ch’é pa cösc?”, damana la storia. Le 
malan dij: ”mio”, Gejú Crist dij: ”de 
Chël Bel Dio”. Che le malan s’an 
vá tla finada, n’ó nia dí che al ne 
vën nia plü zoruch. Al aspeta ma le 
dër momont. Söa tënora é chëra co 
se porta a ponsé ma a nos, a nosc 
bënsté y bënester. Chël co dij spo: 
”poa, i ponsi ma a me”, davagna 
magari en cer’ podëi, mo al perd 
l’amur. Chël co se mët se enstës al 
zënter, slüj fora ci co é encëria. Gejú 
le sá cösc, porchël dijel trëi iadi de no.

La tontaziun - tres atuala




